Казан шәһәре Мәскәү районы

130 нчы урта белем бирү мәктәбендә Г. Камал исемендәге Татар Дәүләт Академия театрының халык артистлары Фоат Әбүбәкеров, Илсөя Төхвәтуллина, Әсхәт Хисмәтовлар белән берлектә
Салих Сәйдәшевның 
тормышы һәм иҗатына багышлап үткәрелгән 
кичәнең эшкәртмәсе

Җитәкчеләре:

1. Мәктәпнең милли мәгариф эшләре буенча директор урынбасары Арсланова Әнисә Дәүлиевна

2. Татар теле һәм әдәбияты укытучысы Сафина Венера Хәмитовна

Сагына халкым моңлы Сәйдәшен…

Максат: халкыбызның сөекле композиторы профессиональ татар музыкасына нигез салучы, күренекле шәхес С.Сәйдәшевнең тормышы һәм бай иҗат юлы белән якыннан таныштыру.

Җиһазлау: 
С.Сәйдәшев портреты, композиторның тормышын һәм иҗатын чагылдырган китаплар, газета-журналлар күргәзмәсе, интерактив такта, С. Сәйдәшев әсәрләре (видеоязмада, дискларда), курай, гармун, скрипка, пианино кебек уен кораллары.
Кичә башланыр алдыннан С.Сәйдәшевнең «Вальс»ы яңгырый. Ике алып баручы чыга.

1 нче алып баручы. Халыкның җаны – ул җыр, диләр.

җыр, диләр дә, бездә – моң, диләр.

Телгәләсә, киссә бәгырьләрне,

Татар җыры инде – шул, диләр.

(Р.Фәйзуллин)

2 нче алып баручы. Һәр халык төсләр, авазлар, сүзләр белән тарихта үзенең рухи сурәтен ясый. Әнә шул сурәтнең төп сызык-билгеләрен бөек затлар төшерә. ХХ гасыр татар дөньсында хикмәтле сүз – шигырь буенча Тукай булса, рәсем-сын буенча – Урманче, музыка дисәк, әлбәттә инде, Сәйдәшне искә төшерәбез.
Укытучы. Хөрмәтле кунаклар, дуслар! Без бүген халкыбызның иң яраткан композиторы С.Сәйдәшевне искә алу кичәсенә җыелдык. Халкыбыз үзенең 35 ел гомерен татар музыкасын үстерүгә багышлагын һәм гаҗәеп матур көйләр иҗат иткән Сәйдәшен сагына. 7 миллионлы татар халкы кайда яшәвенә, кем булуына карамастан, үзенең сөекле композиторын олылый, хөрмәтли, ярата.

Хакимова Лилия Атласовна пианинода «Халисә» көен башкара.

1 нче алып баручы. Сәйдәш моңнары… Алар синең йөрәгеңә үтеп керә дә иң нечкә хисләреңә кагыла. Бөтен барлыгыңны биләп ала, дәртләндерә, ашкындыра. Сине яшәргә чакыра. Хәтта иң зарлы, иң хәсрәтле, күңелне тетрәткән фаҗигале моңнары да яшәү мәгънәсен аңларга ярдәм итә.
2 нче алып баручы. М.Хөсәеннең «Сәйдәш моңнары» шигырен укый.
Уйный Идел дулкынында

Кояш нурлары.

Кояш нурларыннан җылы

Сәйдәш моңнары.

Сагыш белән тибрәнгәндә
Йөрәк кыллары.

Иң әйбәт юаныч безгә
Сәйдәш моңнары.

Дәртле җырдан ләззәт ала

Хезмәт уллары. 
Күңелләрдән мәңге китмәс

Сәйдәш моңнары.

Бер укучы «Әдрән диңгез» җырын (Т.Гыйззәт сүзләре, С.Сәйдәшев муз.) башкара.
Укытучы. татар халкының тәрҗемә ителми торган бер сүзе бар – моң. Бу сүз татар җырының билгеле бер үзенчәлеген, рухи халәтен белдерә. Бу сүз кеше характерына да үтеп керә: моңлы халык, моңлы тавыш, моңлы көй.
1 нче укучы. Татар музыка культурасына нигез салучы беренче профессиональ композитор С. Сәйдәшев 1900 елның 3 декабрендә Казанда туа. Аның әтисе Биектау якларыннан чыккан Җамалетдин ага башта татар баеның кучеры, аннары вак сәүдәгәр булып эшли. 1900 елда кинәт үлеп китә. Әтисе үлеп, 15 көн үткәч, Салих дөньяга килә.
2 нче укучы. Салихның әнисе Мәхүпҗамал апа йомшак күңелле, чибәр, кешелекле, олы җанлы кеше була. Әнисенең бу сыйфатлары аңа да күчкән. Кечкенә Салих йомшак күңелле хатын-кызлар арасында үсә. Аның шәхси сөйкемлелеген замандашлары һәрвакыт яратып искә төшерәләр.

Сәйдәшнең беренче укытучысы аның туганнан туган апасы Мәрьям Рәфыйкова була. Ул болай дип сөйли: «Мин кечкенә Салихның бармакларын үземнең бармакларыма бәйли идем һәм әкрен генә берәр көйне уйный идем. Салих бик тиз отып кала иде.»
3 нче укучы. С.Сәйдәшевнең туганнан туган апасы Сәгадәт Идрисова истәлекләреннән: «Салихка 8-9 яшь вакытларда, аны сәүдә эшләренә куша башладылар. Тик ул кибеткә йөрергә яратмый иде. Ә бервакыт, әнисе ачулангач, ул болай дигән: «Беләсеңме, әни! Син мине кибеткә җибәрмә. Минем кулыма бер музыкант кагылды. Әгәр кулга музыкант кагылса, бу кеше киләчәктә көйче була икән. Һәм мин көйче булачакмын!»

Күрәсең, кечкенә вакыттан ук Салихта көйче булачагына тирән ышаныч яшәгән.
4 нче укучы. 1912 елда Салихның апасы Әминә Сәйдәшевага зыялы егет Шиһап Әхмәров тәкъдим ясый. Ш.Әхмәров истәлекләреннән: «Салихның зур талантын күреп, без аны йорт эшләреннән азат иттек. Һәм мин үземнең танышым Хаҗи Әхтәмов аркылы пианино алдым. Ә Салихның талантын күрсәтү өчен, танылган пианист Заһидулла Яруллинны чакырдым. Салихка профессиональ музыкага юл салучы кеше Сәйдәшевнең беренче укытучысы Заһидулла ага Яруллин булды».
Пианинода Хакимова Лилия Атласовна «Ямьле җәй!» көен башкара.
5 нче укучы. «Салих Сәйдәшев пианиносы» шигырен сөйли.

Бу – бер гади иске пианино,

Бик борынгы заман коралы.

Ялгыз тора музей почмагында,

Тынып калган инде кыллары.

Кем кулының эзе төшкән аңа,

Буяулары шиңеп тырналган.

Күрәсеңдер, ярлы бүлмәсендә
Тик матурлык булып тормаган.

Кешеләр килеп, аңа карап тора,

Хуҗасыннан инде юк хәбәр.

Тузып беткән кара пианино

Кызыктыра нигә бу кадәр?
6 нчы укучы. 
Искә төшә шушы пианино,

Янына ук килеп утырса,

Нечкә генә бармаклары белән

Баскаларга кинәт тотынса,

Туктый иде узып баручылар,

Уйный диеп Салих Сәйдәшев.
Оча иде кебек сандугачлар,

Мең-мең төрле телдә сайрашып.

Әйе, гади иске пианино,

Яңалары торсын бер якта.

Онытылмас дусның истәлеге –
Сагыну хисен кабат уята.

1нче алып баручы: Габдулла Тукай Сәйдәшевлар гаиләсенең көтеп алынган кунагы була. Шиһаб Әхмәров истәлекләреннән: “Тукай безнең йортта бик еш була иде. Салих аны хөрмәт итеп һәм сөенеп каршы ала. Ә Тукай аның уйнаганын тыңларга бик ярата иде. Киткәндә көлемсерәп, болай ди: “Яхшы уйный бит, әй! Көйче булыр!”
2нче алып баручы: Бер кичне Тукай Әхмәровларга килә. Салихка яраткан көен уйнарга куша. Салих “Әллүки”не уйный. Һәм кинәт кенә Тукай үзе дә кушылып җырлый башлый. Барысы да, суларга да куркып, аның җырлаганын тыңлап торалар. Тик бу мизгел фаҗигале тәмамлана. Тукай җырны тәмамлый алмый – аның авызыннан кан китә. Бу булачак бөек композитор белән бөек шагыйрьнең соңгы очрашуы була.
7 нче укучы . Салмак кына уйнаган “Әллүки” көе астында шигырь укый:

Кердең безнең күңелләргә

Моңнарың – көйләреңдә.

Очраштыгыз Тукаө белән

Халкыбыз йөрәгендә.

Очраштыгыз ике диңгез

Кушылган кебек бергә.

Ә тынар дип, мондый диңгез-

Берәү дә әйтмәс җирдә.

Укытучы: Салих Сәйдәшев халкына үз моңнарын бүләк иткән, тавышлар поэзиясе белән хезмәт ияләре күңелен яктырткан, яхшылыкка, матурлыкка ышаныч белән баеткан халык улы. Салих Сәйдәшев моңнары халык моңнарының иҗади чишмәсеннән башлана – шуның белән ул күңелгә якын, шуның белән кадерле.

Пианинода “Тургай көе яңгырый.

Әнисә Арсланова: Эчкерсез күңелле Салих Сәйдәшев балаларның якын дусты була.Ул аларга хөрмәт һәм зур ышаныч белән карый. Алар өчен күп кенә көйләр иҗат итә. “Мин үз гомеремдә балаларга “сез” дип эндәшкән ике кешене беләм. Берсе – шагыйрь Дәрдемәнд, икенчесе – Салих Сәйдәшев” дип искә ала Хәким Сәлимҗанов.
8нче укучы Р. Гәрәйнең шигырен укый:
Әллә инде үзе исән чакта

Тәбрикләргә соңга калганга, –
Шулай оста җырлый алганга, –
Миңа таныш көйләр арасыннан

Сәйдәшнеке якын барсыннан;

Минем телем әнкәй аның көен

Откан чакта, диләр, ачылган.

Ул көй, диләр, әгәр елга булса,

Сыймый агар иде ярларга.

Ул көй сеңгән улыма бишек итеп

Үреләчәк нәфис талларга.

2 укучы “Зәңгәр күл” җырын җырлыйлар.
1нче алып баручы:
Уйнап җибәр, дустым, Сәйдәш вальсын,

Күтәрелеп китсен күңелләр.
Матур булып Сәйдәш көйләредәй

Узсын, дускай, безнең гомерләр.

Исхаков Марат курайда “Вальс”көен уйный.

Укытучы: Сәйдәшнең гомеренең күп өлеше театр белән бәйле. Аның бөтен иҗаты диярлек Татар Дәүләт Академия театры, аның иҗат көчләре, драматурглар, режиссерлар, артистлар белән бергә үсте. Бу чорда шәһәрнең бөтен музыкаль тормышы Татар Дәүләт Академия театрында тупланган иде.

Әкрен генә “Булат җыры” музыкасы яңгырый. Музыка астында сәхнәгә театр артистлары күтәрелә.

Укытучы: Композиторыбызның театрга бәйле иҗаты белән безне театрыбызның мәртәбәле артистлары таныштырып китәр. Рәхим итегез, хөрмәтле артистларыбыз.

Г. Камал исемендәге Татар Дәүләт Академия театры артистлары
 С. Сәйдәшевның театрга бәйле иҗаты белән таныштырып китәләр. Сәхнәдә “Зәңгәр шәл” драмасыннан өзек күрсәтелә, төрле уен коралларында уйнап, С.Сәйдәшев көенә җырлар башкаралар.
Укытучы: Татар халкының музыкаль культурасы үсешендә С. Сәйдәшев иҗаты искиткеч зур әһәмияткә ия. Нинди иркен һәм киң колачлы ул Сәйдәш музыкасы һәм шул ук вакытта тирән моңлы да. Бернинди артыклык, ясалмалылык юк. Шуңа күрә дә ул иҗатташлары арасында зур хөрмәткә ия булган композитор. Чордашы, иҗатташы бөек композиторыбыз Сара Садыйкованың истәлекләрен тыңлап китик әле.
DVD-язмада Сара Садыйкованың С. Сәйдәшев турында истәлекләрен тыңлау.
1нче алып баручы: “Без һәммәбез дә композитор булып шытып чыккан чакта азмы-күпме Салих Сәйдәшев йогынтысын тоеп бөреләндек”, – ди композитор Рөстәм Яхин.

2нче алып баручы: “Сәйдәш музыкасы татар совет музыка сәнгатенең нигез ташлары булып тора”. Фасил Әхмәтов.

Укытучы: Әллә инде ап-ак карлы декабрь аенда тугангамы С Сәйдәшев гомере буе аклык белән янәшә яшәде. Аның бөтен гомере намус белән, сафлык белән сөйгән халкының күз алдында үтте һәм фанилыктан бакыйлыкка күчкәндә дә Сәйдәш аклыгын югалтмады. Ап-ак карлы декабрь ае аны безнең арабыздан мәңгелеккә алып китте.
2нче алып баручы:
Әй декабрь! Егерменче көнең.

Күңелдә – боз. Күздә – кайнар яшь.

Меңәүләрнең телләрендә бер сүз:

Сәйдәш... Сәйдәш... Сәйдәш...

1нче алып баручы: Сәйдәш үлде, ләкин кабатланмас якты талант, сөйкемле композитор халык йөрәгендә яши. Чөнки ул иҗат иткән көйләр үлемсез.

2нче алып баручы: Әйе, халык үзенең Сәйдәшен сагына. Бердәнбер баласын җуйган анадай юксына, өзгәләнә. Композиторны ярату, сагыну хисе халык күңелендә һәрдаим. Татар халкы үзенең сөекле улының истәлеген барлый
1. 1993нче елның 25нче июлендә Горький урамында С. Сәйдәшев музее ачыла
8нче укучы С. Сәйдәшев музее турында якыннан таныштырып китә.

2нче укучы:

2. 2000 нче елның 15 нче декабрендә Татарстанның Зур концертлар залына Салих Сәйдәшев исеме бирелә.

3. 2005 нче елның 12 нче августында Татарстан урамында С. Сәйдәшевка һәйкәл куелды. Авторы – Мәхмүт Гасыймов.

Әкрен генә Хәйдәр Бигичев башкаруында “Җырларым” җыры яңгырый.

2 нче алып баручы: Иҗатчы үзе үлсә дә, аның иҗаты үлми. Бу турыда Сәйдәш үзе дә Муса Җәлил сүзләренә язган соңгы җырында әйткән иде.
Сез үлсәгез, мин дә онытылырмын,

Яшәсәгез, мин дә яшәрмен.

Укытучы:
Бу – Шопен да, Бетховен да түгел,

Шулар заты, шулар кардәше.

Бу- татарның җир, табигать биргән

Кабатланмас мәшһүр Сәйдәше.

